
Gwahoddiad.



Dowch, Dafydd, gelfydd galon,—a Robert

Oreubarch o foddion;

I dy'r sir, difir dôn,

Bryd addas at brydyddion.

Ellis Cadwaladr.



I Ellis Cadwaladr.



Llawen dda awen ddiwair—wna i Ellis

Iawn eilio dewisair;

A chelfyddyd, groew-bryd grair,

Gorau i gyd gŵr y gadair.

Edward Wynne.



iii. CANMOL Y BALA A LLYN TEGID



Tre'r Bala, llonna llannerch,—tre oediog,

Tre odiaeth ei thraserch;

Tre hynod, tro i'w hannerch,

Trwy eiriau sain troiau serch.



Dwy ffynnon digon degwawr,—daith cydwedd,

Daeth cydiad ffrwyth dirfawr;

Dewr ennwyd y dŵr unwawr,

Difri da fodd, Dyfrdwy fawr.



I Benllyn, irwyn oror,—y rhediff

l'r rhydau sy ym Maelor;

Gyrr longau i Gaer le angor.

Oddiyno mae ei ddwy'n y môr.

Edward Jones, Bodffari.



Tre farchnad y wlad loewdeg,—tre'r Brynllysg

A Bronllwyn eglurdeg;

Tre'r Bala i dyrfa deg,

Tre'r llwyn gwawd, tre'r llyn gwiwdeg.

Ellis Cadwaladr

